
MARIJA HIJA T-TRIQ TAL-KNISJA

[I-Kon¢ilju Vatikan II tana l-premessi mehtiega biex il-Knisja tiggedded u tibda mixja gdida
fid-dinja tal-lum. Ghaddew ftit aktar minn hamsin sena minn din il-grajja kbira, imma hafna
ghadhom jibzghu jmiddu riglejhom f’direzzjoni gdida, u jippreferu jibgghu jterrqu minn
moghdijiet antiki li kienu tajbin ghall-bierah imma llum huma ftit dawk li ghadhom jghaddu
minnhom, ghax fethu venues godda. U min jghaddi (jew iridna nibgghu nghaddu) mit-toroq I-
antiki x’aktarx jaghmel dan biex jilhaq ghanijiet ohra li mhumiex l-ghanijiet tal-Knisja!
Konsegwenza ta’ dan, spiss jigri li t-toroq taghna bhala Knisja ma humiex jiltagghu mat-
toroq tal-bniedem tal-lum. Qed nagbdu toroq fejn insibu ruhna mixjin wahidna bir-riskju li
nintilfu ahna wkoll. Jigini li nistagsi jekk ahniex nippreferu dawn it-toroq stramani ghax
huwa komdu li nghaddu minn fejn dejjem ghaddejna, jew ghax nibzghu nippruvaw ftuh gdid.

Ftit wara li spicca 1-Koncilju, it-teologu Franciz Maurice Bellet ippubblika ktieb bl-isem La
peur ou la foi un analyse du prete. Meta osserva l-atteggjamenti tal-kleru fl-Ewropa quddiem
il-proposti tal-Koncilju Vatikan II, sab dak li sejjahlu malaise sacerdotali. Effett tar-riforma
konciljari, il-Knisja fl-Ewropa sabet ruhha f’salib it-toroq: jew taghzel li b’kuragg tilqa’ 1-
programm ta’ aggornament indikat mill-Koncilju, jew tibga’ tiehu hsieb id-dinamicita tal-
Kristjanezmu storiku li kien baqaghlu xi ftit tifsira socjali (illum din it-tifsira socjali kompliet
tnin). Il-biza’ minn dak li huwa gdid iddeforma lil hafna tant li ma hallihomx jifthu toroq
godda.

Ghalkemm issa ghaddew is-snin minn din l-analizi, inhoss li 1-biza’ ghadu jahkem fuq hafna
fil-Knisja u hekk jikkundizzjona I-ghazliet li hemm bzonn isiru biex il-Knisja lokali timxi fit-
toroq li jghaddu minnhom il-bnedmin illum. X’xenarji godda ta’ ekklezjologija qed jinfethu
fostna? Ghax nibzghu nerhu minn idejna dak li writna mill-Knisja imperjali? X’tip ta’
teologija qed tispira l-predikazzjoni, l-akkumpanjament tal-koppji, id-direzzjoni lill-penitenti
fil-konfessjonarju, il-kitbiet taghna...? Fejn wasal il-process tat-tigdid liturgiku biex il-
liturgija tkun anqas klerikali u aktar tal-poplu? Xi djalogu ghandna mad-dinja postmoderna u
postkristjana? Kemm ahna komdi li nkunu prezenti fit-‘tempji’ tad-dinja lajka fejn ghaddejja
liturgija parallela ghal dik taghna?

Huwa dan l-istess biza’ li gqed igib rifjut tal-missier taghna 1-Papa Frangisku! Fil-fatt, fi kliem
it-teologi, “il-ministeru ta’ Frangisku huwa zvilupp tal-grajja tal-Vatikan II. Hu ged iwassalna
biex ikollna gharfien u prassi mgedda tal-Vangelu” (Ghislain Lafont). “Il-Papa Frangisku
huwa l-ewwel papa li ma hax sehem fil-Koncilju Vatian II, u t-taghlim tal-Koncilju jigri fil-
vini tieghu, idawwal il-hsibijiet tieghu, jixghellu 1-holm, jispira d-decizjonijiet tieghu. Ghalih
ma hemmx kunflitt ta’ interpretazzjoni... l-interpretazzjoni hija dik tal-Koncilju” (Piero
Coda). “L-Evangelii gaudium minn naha ghandha relazzjoni hajja mal-Kon¢ilju u min-naha I-
ohra ghandha l-liberta vera fir-rigward tal-corpus konc¢iljari li tinterpretah billi terga’ tiktbu”
(Christoph Theobald). I1-Papa nnifsu jghid li “I-Koncilju Vatikan II ipprezenta 1-konverzjoni
ekklezjali bhala 1-ftuh ghar-riforma permanenti taghna nfusna b’fedelta lejn Gesi Kristu”.! U
meta ftit ilu tkellem mal-Gizwiti f’Vilnius, il-Papa gal lil wiehed minnhom: “Jekk trid

tghinni, ahdem biex iggib ’il quddiem il-Koncilju fil-Knisja”. Bir-ragun, ghalhekk, kif jikteb
wiehed awtur, “ir-rezistenza li ssir lill-Papa Frangisku hija rezistenza ghall-Koncilju”.

Huwa fatt maghruf li l-ghan tal-Koncilju ma kienx li jkollna dommi godda, imma li
jipprezenta stampa vera tal-Knisja lid-dinja. Kif jghid Kasper, is-suggett centrali tal-Koncilju
kien “il-Knisja ad intra b’referenza ghall-Knisja misteru u struttura, u l-Knisja ad extra
b’referenza ghall-missjoni taghha fid-dinja tal-lum”.? Fi kliem Kasper, saflahhar il-Knisja
ridet tkun taf lilha nfisha. I1-Kon¢ilju wettaq dak li t-teologi Kattoli¢i u Protestanti kienu
habbru meta ttimbraw is-seklu ghoxrin bhala “s-seklu tal-Knisja”. Il1-Kon¢ilju ta ragun lil
Romano Guardini li kwazi mitt sena ilu, fl-1922, kien qal: “Inbeda process religjuz ta’
importanza kbira: 1i 1-Knisja terga’ tqum fil-qlub tan-nies”. Permezz tal-Kon¢ilju, I-Ispirtu
offra l-mixja li 1-Knisja ghandha taghmel fis-seklu wiehed u ghoxrin! Dak li ppromulgat il-
Lumen gentium, fil-futur ghad jidher bhala bidu ta’ zmien gdid (G. Dejaifve).

Ghadda nofs ta’ seklu minn meta waslilna dan id-don, u fir-responsabbilta tal-ministeru tieghi
inhoss li, ghalkemm mill-Konc¢ilju ’1 hawn fostna twettqu diversi riformi tajbin, fil-qalb u fil-
mohh ta’ hafna ghad hemm il-mudell ta’ Knisja prekonciljari. Fadlilna hafna x’naqdfu biex
il-Knisja terga’ tkun fil-qlub tan-nies. L-ekklezjologija li nhaddnu tiddetermina qatigh ir-
relazzjoni taghna ma’ Gest, mal-gemgha u mad-dinja!

Kif ghidt fl-ahhar Ittra Pastorali tieghi, wiehed mill-ghanijiet ghaliex fl-okkazjoni tal-erba’
mitt sena minn meta l-Kwadru tal-Assunta tgieghed fis-Santwarju ghaziz taghna Ta’ Pinu
hassejt li nsejjah Sena Marjana kien proprju biex nistimula lill-poplu ta’ Alla f’din id-Djocesi
biex jagra u jirrifletti dwar dak li I-Koncilju qal dwar il-Vergni Marija.? Ghax kif jikteb il-
gaddis Papa Pawlu VI, “I-gharfien tad-duttrina Kattolika vera dwar Marija joffri ¢avetta biex
il-bniedem jikseb gharfien ezatt tal-misteru ta’ Kristu u tal-Knisja”,* peress li hija “l-aqwa
frott tal-fidwa”. Bejn Marija u 1-Knisja hemm “relazzjoni tipologika mill-qrib” tant li I-
misteru ta’ Marija jdawwalna dwar il-misteru tal-Knisja u l-misteru tal-Knisja jdawwal dak
ta’ wahda mill-membri taghha stess.® Fl-istess wagqt irridu nghidu li I-misteru tat-tnejn li
huma huwa l-istess misteru wahdieni ta’ Kristu. Studju interessanti ta’ Hugo Rahner dwar is-
Santi Padri jikkonferma li fil-hsieb tal-Missirijiet tal-Knisja 1-Marjologija kienet mahsuba u
impostata l-ewwel u gabel kollox bhala ekklezjologija!®

F’dan il-kuntest il-hsieb taghna jmur fuq il-Kapitlu VIII tal-Lumen gentium li jitkellem dwar
“L-Imgaddsa Vergni Marija Omm Alla fil-Misteru ta’ Kristu u tal-Knisja”. 11-qaddis Papa
Gwanni Pawlu II sejjah dan il-kapitlu “l-magna charta tal-Marjologija ta’ zmienna”.” -
Marjologu Patri Salvatore M. Meo jikteb li d-dimensjoni ekklezjologika ta’ Marija hija n-
novum propost u zviluppat f’dan il-Kapitlu VIII li joffri approfondiment integrattiv tal-
misteru ta’ Marija fl-istorja tas-salvazzjoni. Fil-fatt, id-duttrina ekklezjologika tal-Lumen
gentium hija 1-bazi tal-ghaqda intima li Marija ghandha mal-Knisja. [I-Knisja hija 1- Poplu ta’

Alla, Gisem mistiku ta’ Kristu, Tempju tal-Ispirtu s-Santu. F’dan kollu, Marija hija l-ewwel
membru tal-Knisja; hija msejha twettaq il-funzjoni ta’ omm ladarba hija Omm Kristu u I-
membri fi hdanha, mill-mument tat-thabbira sa meta 1-Mulej jerga’ jigi. Patri Perrella jfisser
li t-titlu ta’ dan il-Kapitlu VIII ghandu tifsira enormi ghax jurina I-perspettiva teologika tal-
Marjologija tal-Kon¢ilju: Marija qed tigi pprezentata skont ir-relazzjoni taghha ma’ Gesti u I-
Knisja. Din mhix biss kwistjoni ta’ metodologija, imma 1-Koncilju ged joffrilna princ¢ipju
ermenewtiku. Fil-fatt, ir-rabta li Marija ghandha ma’ Kristu u I-Knisja (myterium Marice)
tghinna nidhlu aktar fil-qalba tal- myterium Christi u 1-mysterium Ecclesice.?

Joseph Ratzinger, imsejjah “teologo di razza”, jiddeskrivi lil Marija bhala “nexus
myteriorum” — sintezi hajja tal-Vangelu ta’ Gesu u tal-missjoni li titwettaq f’ismu, ghax hija
turi kif wiehed jilga’ 1-Kelma (it-Thabbira), jaghti l-laham lill-Kelma (in-Nativita),
jipprezentaha lid-dinja (I-Epifanija), jghozzha f’qalbu (il-hajja f’Nazaret), jemmen fiha (il-
prezenza f’Kana), ixerridha (il-grajja tal-Vizitazzjoni), jibga’ fidil lejha anki fil-waqt tal-
prova (il-Kalvarju), u jaghti xhieda taghha f’komunita ta’ fidi (Ghid il-Ffamsin).’

U meta jfisser l-interdixxiplinita tal-Marjologija, Masciarelli jikteb hekk: “L-ezistenza tal-
Vergni Marija hija sinjal car tal-misteri Nsara kollha: tal-misteru tat-Trinita (ghax hija bint il-
Missier, Omm I-Iben u gharusa tal-Ispirtu s-Santu); tal-misteru tal-Inkarnazzjoni (ghax hija
Omm Alla); tal-misteru tal-Ghid (ghax kienet siehba tal-Feddej taht is-salib); tal-misteru ta’
Ghid il-Hamsin (ghax kienet fi¢c-Cenaklu); tal-misteru tal-Knisja (ghax hija membru gholi u
singulari taghha); tal-misteru tat-tmiem (ghax hija diga giet imtellgha s-Sema fil-glorja
Trinitarja). I1-Marjologija trid titghallem tlissen lil Marija meta tlissen lil Alla, meta tlissen lil
Kristu u tlissen il-Knisja, ghaliex il-Vergni Marija, bi grazzja, hija implikata b’mod essenzjali
fit-teologija, fil-Kristologija u fl-ekklezjologija”."® Fi kliem dan il-Marjologu, “il-misteru

Marjan jevoka l-misteru tat-Trinita, filwaqt li jibda u jipprofetizza I-misteru ekklezjali”.!!

Ahna, li kif fissirt aktar ’il fuq ma ghandniex nibzghu nfittxu moghdijiet godda ghall-Knisja
fid-dinja tal-lum, ghandna l-assigurazzjoni tal-Karmelitan Arnoldo Bostio li lejn tmiem is-
seklu hmistax kien afferma li “Marija tghallimna t-toroq ta’ Alla”.'? Inzid nghid li Marija
tindikalna t-toroq tal-Knisja. Imma biex niskopru dawn it-toroq ghadna bzonn inkunu nafu
sewwa lil Marija! B’xorti hazina, hafna ghadhom ma ghamlux il-passagg mill-Marjologija ta’
gabel il-Koncilju ghal dik attwali. Biex tgholli lil Marija, il-Marjologija post-tridentina
tenfasizza hafna fuq il-misteri, il-glorji u l-privileggi — frott ta’ teologija spekulattiva u
astratta u ghaldagstant hafna ’1 boghod, tant li 1-bniedem ihoss li ma jistax jilhagha.™
Ghalkemm tidher stramba, ghad ghandna min jitkellem dwar Marija b’paradigmi kulturali

tal-imghoddi (bhalma huma 1-Barokk u r-Romantic¢izmu'*), minghajr ebda referiment ghall-
fundament bibliku. Kien ghalhekk li 1-Koncilju “jheggeg lit-teologi u lill-predikaturi tal-
Kelma ta’ Alla biex, meta jitkellmu fuq id-dinjita singulari tal-Vergni Marija, jogqoghdu
attenti li jevitaw kemm esagerazzjonijiet foloz u kemm certu gheluq eccessiv tal-mohh. Jalla,
taht it-tmexxija tal-Magisteru, huma jkomplu l-istudji tal-Iskrittura Mqaddsa, tas-Santi Padri
tad-Dutturi tal-Knisja, u wkoll tal-liturgiji differenti, b’mod li jqieghdu f’dawl gust is-sehem
u l-privileggi tal-Madonna li dejjem ghandhom bhala skop taghhom lil Kristu”, u “d-
devozzjoni vera mhix qieghda f’xi sentimenti sterili u li jghaddu, u anqas f’xi kredulita
fiergha, izda gejja minn fidi vera li twassalna biex naghrfu l-kobor ta’ Omm Alla u theggigna
biex inhobbu bi mhabba ta’ wlied lil din Ommna u nimitaw il-virtujiet taghha”." Kif josserva
Patri Salvatore M. Perrella, “Marija hija vittma tat-tpacpic tal-populin” (chiacchiericco
popolano) li jittrattaha gisha barbie tal-fidi!"® Meta nisma’ certa predikazzjoni dwar Marija,
jigini li ntenni dak li Adolfo Binni, Isqof ta’ Nola (Napli), kiteb fl-1960: “Sacerdotes iuniores
[u ma’ dawn inzid etiam maiores] in sacra predicatione veritates dogmaticas mariales
neglegunt et devotionem sentimentale fovent”,'”” u ghalhekk bhal dan l-isqof nixtieq li “in
scholis theologicis doctrina marialis latius profondiusque pertractanda est”.

[I-fatt i min-naha l-wahda Marija hija “s-sustanza u r-rivelazzjoni tal-Knisja”, u min-naha I-
ohra “lI-Knisja hija Marija tal-istorja universali” (Semmelroth), ma jhallilniex ghazla hlief li
nsawru Knisja li jkollha 1-karatteristi¢i Marjani. Nindika ftit ezempji:

(@) Knisja li taghti prijorita lill-Kelma. Marija hija d-dixxiplu li tghozz il-Kelma u
togghod tahseb fugha bejnha u bejn ruhha. Hija ma tghaddix minghajr il-Kelma. Frott
ir-rabta qawwija li kellha mal-Kelma, Alla ghamel minnha “tavoletta incerata” li
fugha bil-liberta kollha kiteb dak kollu li ried (Origene). Marija hija dak il-ktieb li
fuqu Alla kiteb il-Kelma tieghu (Liturgija Bizantina). Dan huwa li nixtieq mill-Knisja
taghna: li tkun tavoletta incerata li fugha Alla jikteb dak li jrid. Nixtieq Knisja li bhal
Marija tghozz u tikkonfronta f’qalbha 1-Kelma. Kif Marija hija creatura Verbi, hekk
il-Knisja trid tixxennaq li tkun creatura Verbi. Imma bhala Knisja ahna ghadna ma
napprezzawx bizzejjed il-Kelma. II-mod kif inxandruha u nikkummentawha (meta
nikkummentawha!) jikxef x’relazzjoni ahna “l-ministri tal-Kelma” ghandna mal-
Kelma. Ghalkemm ghandna ftit gruppi ta’ adulti li jiltagghu madwar il-Kelma, il-
kotra ma ghandhiex sabar tixtarrha; u dawk li jridu, mhux fac¢li jsibu minn
jakkumpanjahom. Nara li hija urgenza pastorali li nkomplu ninvestu fil-katekezi tal-
permezz ta’ Dun Joseph Farrugia biex fid-Djocesi jkollna Istitut ghall-Ministeru
Pastorali u nittamaw li ninawgurawh matul din is-sena. Grupp ta’ sacerdoti zghazagh,
gejjin jipproponu fuq livell djocesan katekezi ghaz-zghazagh ibbazata fuq il-progett I
Dieci Comandamenti ta’ Don Fabio Rosini.

Meta ged nitkellem dwar l-evangelizzazzjoni, ma nistax ma nsemmix b’ammirazzjoni
u apprezzament iz-zjara pastorali li ftit ilu ghamilt fost il-missjunarji taghna fil-Peru,

4 Ara STEFANO DE FLORES, L’immagine di Maria dal Concilio di Trento al Vaticano II.

kif ukoll il-mandat missjunarju li f’Settembru tajt lil Dun Mario Curmi bhala
missjunarju fil-Gwatemala. Inheggigkom biex flimkien inzommu tixghel fil-qalb ta’
gensna din il-fjamma tal-imhabba fattiva lejn il-Knisja fil-missjoni.

(b) Knisja Vergni. It-tema tal-verginita tal-Knisja bhala misteru Marjan tissemma spiss
mill-Missirijiet tal-Knisja, spec¢jalment minn Santu Wistin li jghid 1i “l-verginita li
Kristu ried fil-qalb tal-Knisja, 1-ewwel poggieha fil-gisem ta’ Marija. Il-Knisja ma
setghetx tkun vergni kieku ma sabitx lill-Gharus biex tinghata lilu, bin il-Vergni”.'®
San Ambrog jghid: “Omm Kristu hija vergni u ghalhekk vergni ghandha tkun I-
gharusa tieghu, il-Knisja”." Skont l-Arc¢isqof Bruno Forte, il-Knisja vergni bhal
Marija trid tfittex li tkun (a) “innocenti”, (b) ma tfittixx garanziji umani, u (¢) tghix
fil-prezenza ta’ Alla.*

Knisja “innoc¢enti” mhux f’xi sens morali (hielsa mid-dnub), imma li bhal Marija tkun
miftuha ghal dak li Alla jrid minnha: “Ha jsir minni skont kelmtek” (Lq 1:38). Dan
jitlob li tkun Knisja li tiddixxerni u takkumpanja fid-dixxerniment, “ghax minghajr 1-
gherf tad-dixxerniment nistghu fac¢ilment ninbidlu f’pupazzi f’idejn it-tendenzi tal-
lum”.* Infakkar f’dak li 1-Papa Frangisku jghid f’Il-Ferh tal-Imhabba: “Id-
dixxerniment ghandu jghinna nsibu t-toroq miftuha quddiemna biex naghtu twegiba
lil Alla u nikbru permezz tal-limiti taghna. Meta nemmnu li kollox huwa abjad jew
iswed, xi drabi nkunu naghlqu t-triq ghall-grazzja li minnha I-bniedem irid jghaddi
biex jikber u naqtghu qalb dawk li jridu jaghmlu mixjiet ta’ qdusija li jaghtu glorja lil
Alla... Il-pastorali konkreta tal-ministri u tal-komunitajiet ma tistax tibga’ lura milli
taghmel taghha din ir-realta”.” L-arti tad-dixxerniment tghin biex iggib ’il quddiem
il-kuxjenza personali tal-Insara li ahna msejhin niffurmaw u mhux niehdu postha.?

Il-verginita ta’ Marija tispira lill-Knisja biex taghzel li ma tfittex ebda garanziji
umani. Meta Marija tghid: “Ma naghrafx ragel” (Lq 1:34), mhix stqarrija ta’ xi hadd
mimli bih innifsu, imma huwa att ta’ telga shiha f’idejn Alla. Ahna ghandna bzonn
nikbru f’dan l-atteggjament ta’ abbandun f’Alla, ghax inkella nirriskjaw li 1-Knisja
“titmexxa” minna l-bnedmin u mhux mill-Ispirtu s-Santu. Irrid nara Knisja li tkun
iktar “poplu ta’ Alla” u hafna anqas “istituzzjoni”; irrid nara Knisja li tkompli
tirrinunzja ghall-privileggi jew garanziji umani li nghatawlha matul is-snin; irrid nara
Kanisja li mhux biss titbieghed minn kull ghamla ta’ poter mondan, imma li toqghod
ferm attenta biex ma tigix mifhuma li trid tindahal f’kamp li mhux taghha. Irid ikollna
l-kuragg li bhal San Cirillu ta’ Lixandra nixxennqu biex inkantaw innu lill-mewt tal-
Knisja meta narawha tirtira minn dawk l-ambjenti li ma humiex taghha. “Il-Knisja
ghadha fid-dinja u ghalhekk pellegrina mlibbsa 1-laham. Hija mohbija f’qabar u ebda
dawl ma jdawwalha fuq l-art. Ghalhekk irrid inkanta I-ghanja tal-mewt tal-Knisja

ghax f’din il-mewt jinheba s-sebh tal-hajja eterna fi Kristu”.*

18 WISTIN TA’ IPPONA, Sermo 178, 4; PL, 38, 1005.

¥ AMBROG TA’ MILAN, De Virginibus, 1, 5, 21s.

20 Ara BRUNO FORTE, Maria la donna icona del Mistero, 1989, 183-188.

21 FRANGISKU, Gaudete et exsultate, 167.

2 Ibid., Amoris letitia, 305. Xi kultant inhoss li din 1-EZortazzjoni appostolika ghadha mhix digerita bizzejjed

minn xi sac¢erdoti.
2 1bid., 37.

24 CIRILLU TA’ LIXANDRA, Glaphyra in Genesim, 6; PG, 69, 329C.



Marija hija mera ghall-Knisja fl-esperjenza li hija ghamlet tal-prezenza ta’ Alla.
Hajjitha fethet bhal warda fil-prezenza tieghu. Dan hu li nixtieq mill-Knisja taghna: 1i
ahna nghixu I-hin kollu ghad-dell tal-Gholi. Forsi nidher ged nghid xi haga ovvja;
imma ftit ilu sacerdot zaghzugh qalli biex ma niehu xejn b’ovvju, lanqas din il-verita
primordjali. Kif Marija ferhet ghax il-harsa ta’ Alla strahet fugha minkejja ¢-ckunija u
|-faqar taghha, hekk il-Knisja ghandha tifrah li Alla xehet ghajnejh fugha minkejja 1-
fagar spiritwali u ministerjali taghna, l-izbalji anki gravi taghna s-sacerdoti, 1-
infedeltajiet taghna, in-nuqqas ta’ komunjoni bejnietna, iz-zekzik fuq xulxin... Meta
nhallu 1-vojt taghna jimtela bil-prezenza divina, Alla jaghmel hwejjeg kbar. “Il-mara
l-kbira mhix biss il-Glorjuza, imma wkoll dik terrena — dik li ghaddiet mit-tbatija,
kienet ippersegwitata mid-dragun, li tahrab fid-dezert, li tfittex 1-ghajnuna minghand
Binha... Dan isehh ukoll fl-istorja tal-Knisja li ged tbati fid-dinja — storja mhabbra fl-
istorja terrena ta’ Omm Alla. Kif il-qamar, il-kewkba ta’ billejl huma mixghula biss

mid-dawl tax-xemx... dan huwa d-destin tal-Knisja li ghadha mhix mibdula”.*

(c) Knisja hdejn I-Imsallab. Meta nharsu lejn Marija wiegfa ‘ma’ genb’ is-salib ta’ Gesu
naraw il-mara li tibqa’ temmen anki meta Gesu jidher tellief. Kif jghid San Pawl, is-
salib huwa l-qawwa u 1-gherf ta’ Alla ghal dawk li huma msejhin (ara 1 Kor 1:18,24).
Hawn jinsab is-sigriet ta’ Knisja ghammiela: meta temmen fis-salib ta’ Gesi, thaddnu
u xxandru. Mhix missjoni hafifa li nipprietkaw is-salib, ghax ghad-dinja s-salib huwa
sinjal ta’ bluha u dghufija. Proprju ghax mhix missjoni facli, nistghu ncedu ghat-
tentazzjoni li nwarrbu s-salib mill-hajja taghna u nahdmu bil-lingwagg u 1-mezzi tad-
dinja. Dan ikun il-falliment taghna, ghax fi kliem il-Papa Frangisku, “il-mondanita
toqtol il-Knisja”. Sinjali ta’ din il-mondanita huma Il-vanita, il-prepotenza, is-
suppervja, l-arroganza...”® Min hu mahkum minn din il-mondanitda ghandu
“macedonja bejn l-ispirtu tad-dinja u l-ispirtu ta’ Alla”.* “Il-ferh huwa paradossali u
jirregalalna l-ahjar esperjenzi meta nilgghu dik il-logika misterjuza li mhijiex ta’ din
id-dinja. Kif gal San Bonaventura dwar is-salib, din hi 1-logika taghna. Jekk wiehed
jaghmel tieghu din id-dinamika, allura ma jhallix lil min imewwitlu I-kuxjenza, u

jiftah galbu kollha ghad-dixxerniment”.

Imma Marija hdejn Gesu msallab tindikalna li 1-Knisja trid tieqaf mal-imsallba tal-
lum. X’sens fih li nzejnu bil-Kur¢ifiss tal-fidda jew indurat bid-deheb, imbaghad
naghlqu ghajnejna ghall-kurcifissi tad-demm u 1-laham? Kif Marija kienet tkun tichad
il-maternita taghha kieku ma wagqfitx hdejn Binha fuq is-salib, hekk il-Knisja taghmel
vulnus gravi lill-maternita taghha jekk tabbanduna lill-imsallba tal-lum. “Minghajr 1-
ghazla preferenzjali ghall-izjed fogra, I-ahbar it-tajba tal-Vangelu, li fiha nfisha hija I-
ewwel forma ta’ karita, tkun fil-periklu li tkun mifhuma hazin jew li tkun mahnuqa
minn kwantita ta’ kliem li bih ninsabu mdawrin fis-so¢jeta ta’ komunikazzjoni fi
zmienna”.”® Meta nara li zdiedu l-ghamliet ta’ faqar fis-so¢jeta taghna, nixtieq hafna li
ssir riforma fil-Caritas djocesana u ged nahsbu biex possibbilment din is-sena jkollna
centru gdid ghall-uffic¢ji tal-Caritas fejn il-Knisja tkun tista’ tieqaf mall-imsallbin tal-
lum.

2 HUGO RAHNER, Maria e la Chiesa, Milan 1974, 91.

26 FRANGISKU, Diskors lill-fogra fis-Sala tal-Veskovat ta’ Assisi, 4 ta’ Ottubru 2013.
% Ibid., Omelija fil-quddiesa f’Santa Marta, 13 ta’ Ottubru 2017.

28 Gaudete et exsultate, 174.

» Evangelii gaudium, 200.



Konkluzjoni

Nafda fil-ftuh ta’ galb u fid-dispozizzjonijiet tajbin taghkom dawn ir-riflessjonijiet u xewgat
li fissirt, u nitlobkom tfittxu toroq godda ghall-Knisja f’din id-Djocesi. Kif is-Santwarju Ta’
Pinu huwa landmark nazzjonali ta’ din il-gzira ghaziza ghalina, ha jkun ukoll dan is-
Santwarju Marjan id-distintiv tal-Knisja f’Ghawdex li, imnebbhin u msahhrin mill-gmiel ta’
Marija Omm il-Knisja, naghmlu mill-Knisja lokali Ecclesia mater li tnissel lil Kristu fil-qalb
tal-bniedem.

Meta nserrah qalbi fuq il-kwadru mirakuluz tal-Madonna Ta’ Pinu u nilmah lil Marija, din 1-
ewwel Kewkba tal-Koncilju,* tkennen lill-Appostli madwarha, nitlobha twennes ukoll lis-
sacerdoti taghna u timliehom bit-tama; fl-istess waqt nixtieq nghidilha li kif dakinhar li giet
imtellgha s-Sema hija kellha 1-farag li 1-Appostli kienu ser ikomplu jhalluha tghix fil-Knisja,
hekk dan il-presbiterju djoc¢esan b’qalbu mkebbsa ghal Kristu ser ikompli jaghmel minn din
il-Knisja ikona ta’ Marija.

% Ara IVAN POJAVNIK, La prima stella del Concilio — la Vergine Maria e la Chiesa sulla via della nuova era,
2016.



